
Fieis ao principio de sustentabilidade ambiental que, entre outros, rexe as actividades de Catro Ventos, traballamos 

investigación de procesos e na cooperación coas nosas provedoras, este libro que tes nas mans é moi especial, como che 
explicamos a seguir.

— Conseguimos reducir ao máximo as emisións contaminantes ligadas ao transporte imprimindo a só 3 km da nosa 

Se queres máis información sobre como traballamos para reducir o noso impacto na contorna, visita a nosa web: catro-
ventos.gal/ecoedicion

1. Introdución

Son moitos os lugares que percorrín onde compartín experiencias: moitos locais 
de asociacións de veciñas e veciños, de asociacións de mulleres rurais, aulas de centros 
de formación, aulas da natureza etc. e, sempre cando inicio un curso ou unha charla, 
a primeira pregunta (despois das presentacións, claro está) é «Que é podar?» e as res-
postas son sempre as mesmas, variadas e todas certas:

«Podar	é	cortar»,	«podar	é	quitar	pólas	enfermas»,	«podar	é	cortar	os	chupóns»,	

«podar	é	 cortar	para	darlles	 forma	ás	plantas»,	 «podar	é	quitar	 as	pólas	que	

estorban»,	«podar	é	eliminar	o	non	produtivo	para	obter	máis	froita»,	«podar	

é	cortar	as	flores	murchas,	para	ter	máis	flores»,	«hai	que	podar	para	ter	boa	

madeira»,	«podar	é	anovar	a	planta	ou	árbore»,	«podar	é	quitar	pólas	para	que	

non	medre	moito	a	planta»…

E si, todas son certas, porque podar é cortar, eliminar estruturas, «extirpar» órga-
nos das plantas, mais os cortes son feridas e poden ser entrada de doenzas e pragas, 
provocan a perda de reservas e líquidos da planta, e cómpre que curen.

Polo tanto, debemos realizar cortes ben feitos, para que cicatricen o antes posible, 
para que non supoñan máis problema ca solución. Para iso é preciso coñecer técnicas, 
saber como facelos.

Logo están todas esas respostas que fan referencia aos obxectivos e ás consecuen-
cias desa operación de cirurxía que é a poda:

«Podar	 para	 formar»,	 «para	mellorar	 a	 produción	 de	 flores	 e	 froitos»,	 «para	
sanear»,	«para	anovar»… 

Vemos entón que precisamos coñecer de novo técnicas, formas de aplicar os cortes 
para lograr eses obxectivos e que as consecuencias afecten de xeito positivo a ese ser 
vivo vexetal.

E cando falamos do tema enxertar, nese amplo percorrido pola xeografía galega, os 
comentarios que xorden e que recibo son:

«Aquí	antes	había	quen	sabía	enxertar,	pero	agora	non	hai	quen	o	faga»,	«eu	
tenteino	varias	 veces,	 pero	non	 logrei	 éxito	ningún»,	 «eu	 enxerto	de	puga	 e	

préndenme	todos»,	«eu	só	coñezo	unha	forma	de	enxertar»,	«hai	moitas	técni-

cas,	pero	non	sei	cal	é	a	que	debo	empregar»…

De novo vemos que é necesario coñecer técnicas, formas de empre-
gar cortes para lograr multiplicar, propagar, «copiar» plantas mediante 
o enxerto.

Son moitos os libros, manuais e agora, con Internet, os videoti-
toriais, os consellos e a información dispoñibles sobre estes temas. 
Algúns son moi técnicos; outros, excesivamente sinxelos e pouco cla-
rificadores; uns, moi específicos; outros, moi xeralistas. Poucos son en 
galego e moitos están adaptados a outras zonas ou rexións.

E por que non un manual en galego que responda a todas esas 
cuestións abordando os aspectos básicos e presentando dunha forma 
moi visual, tentando ser moi didáctico, moi práctico, para saír á horta, 
ao xardín, e animarse a practicar, mellorar ou contrastar experiencias? 
Un manual que ademais, lonxe de ser exhaustivo e explicar todos os 
diferentes tipos de podas e enxertos que poden existir no mundo, se 
centre naqueles que se dan e funcionan en Galicia?

Pois velaquí o tendes!
A guía está estruturada do seguinte xeito: segue a esta introdución o 

capítulo 2 dedicado ás podas e que comeza cunha breve explicación da 
morfoloxía da planta (fundamental para entendermos o movemento 
da seiva), e a esta, o capítulo 3 onde tratamos os enxertos. Ademais 
destas técnicas, engadimos no capítulo 4 un par delas máis (arquea-
dos e anelados) que nos permiten controlar a circulación da seiva sen 
ter que cortar pólas. Nos anexos que seguen atoparedes información 
complementaria (épocas de poda e portaenxertos) ás técnicas descri-
tas e unha relación e descrición das ferramentas que habedes precisar 
para realizar estas tarefas. Péchase o libro cun pequeno glosario onde 
se recollen algúns dos termos máis técnicos que se van repetindo ao 
longo do libro.

Aínda que nalgún lugar lin ou escoitei que a mellor poda é a que 
non se fai, se temos que podar ou enxertar, é mellor facelo sabendo o 
que facemos, así que imos ao choio!



2. Podas

2.1. Un	pouco	de	
morfoloxía	e	fisioloxía

Antes de iniciar a poda é imprescindible coñe-
cer, minimamente, cales son as estruturas e partes 
dunha planta. (Aclaración previa: a partir de 
agora, sempre que falemos de planta, estaremos a 
referirnos tanto ás herbáceas coma aos arbustos e 
as árbores.) Tamén é importante ter unhas nocións 
básicas do funcionamento desas estruturas. Só así 
estaremos en condicións de tomar decisións e rea-
lizar as operacións de poda sabendo cales serán ás 
consecuencias do noso traballo. Imos aló.

Nunha planta podemos distinguir dúas partes: 
a parte aérea e a parte soterrada. 

A parte soterrada (o sistema radicular) ten 
principalmente tres funcións:
— Soster a planta
— Alimentala
— Conducir os nutrientes

As raíces principais, ademais de interviren na 
fixación da planta, realizan funcións de condu-
ción. Nas raíces secundarias e sucesivas é onde se 
atopan as raiciñas finas, os pelos absorbentes por 
onde a planta capta os nutrientes disolvidos na 
auga. Esta parte máis fina do sistema radicular é 
o que podemos denominar a boca dunha planta.

Cando podamos, non actuamos nesta parte 
soterrada, polo que a planta segue tendo esas 
estruturas de absorción na mesma posición e no Partes dunha árbore

mesmo estado e, polo tanto, segue «comendo». 
En cambio, si cortamos elementos da parte aérea 
e, por moi pouco que cortemos, sempre estaremos 
a actuar sobre a parte activa, sobre un elemento 
que participa na reprodución da planta (flores) 
ou na transformación de nutrientes (follas), como 
imos ver a continuación.

A parte aérea realiza catro funcións:
— Conducir a auga cos minerais disolvidos dende 
a raíz até as follas
— Almacenar reservas
— Elaborar ou transformar o absorbido pola raíz 
en alimentos para a planta (fotosíntese)
— Realizar funcións de reprodución da planta 
(floración/frutificación)

Entre o sistema radicular e a parte aérea existe 
unha relación directa e un equilibrio case per-
fecto. Esta relación de equilibrio resulta básica á 
hora de establecer criterios para realizar as podas. 
Porque, que facemos cando podamos? Rompemos 
ese equilibrio.

PODAR É 
DESEQUILIBRAR

Unha consideración importante que debemos 
ter en conta é que as plantas tratarán de restable-
cer ese equilibrio e, polo tanto, investirán reservas 
e enerxía en restablecer o que nós lles eliminamos. 
As plantas posúen a capacidade de rexenerar 
estruturas ou elementos.

Se o desequilibrio causado é grande, a reacción 
para a procura do novo equilibrio será grande (máis 

Funcións das partes dunha árbore

Representación do equilibrio entre 
parte soterrada e aérea

Operacións de corte

adiante entenderemos como a planta emite pólas adventicias, tamén chamadas —de 
xeito máis coloquial— chupóns ou ladróns). Porén, en ocasións, esa perda de reservas e 
enerxía supón unha debilitación grande e, ás veces, incluso a morte da planta.

Outro elemento clave nunha árbore é a seiva ou zume. Para a poda, debemos 
coñecer que se distingue entre a seiva bruta e a seiva elaborada (que á súa vez inciden 
no tipo de xema).
— A primeira, a seiva bruta, é o conxunto de líquidos ou fluídos compostos principal-
mente por auga, minerais nutrientes e outras substancias que, absorbidos polas raíces, 
ascenden até os lugares de transformación (follas e talos) polo xilema (conxunto de 
tubos condutores). Esta seiva bruta provoca a brotación de xemas de madeira.
— A seiva elaborada, en cambio, está composta por auga, azucres, sales minerais e 
demais substancias froito da fotosíntese, e que é transportada polo floema (conxunto 
de tubos descendentes) dende as follas e os talos, e repartida por toda a planta para 
alimentala. A seiva elaborada provoca a brotación de xemas de flor, o engorde dos 
froitos e o vigor da planta. É o alimento da planta transformado.

2.2. Operacións	de	corte
Antes de entrarmos a ver os distintos xeitos de facer os cortes, queremos aproveitar 

para dar outra das máximas da poda e que se refire ao volume da planta que debemos 
eliminar, e di así:

NON DEBEMOS PODAR MÁIS DUNHA TER-
CEIRA PARTE DE MASA VEXETAL NUNHA 

SOA OPERACIÓN DE PODA.

As ferramentas necesarias para o corte explícanse no anexo 3.

2.2.1. Xeito	de	facer	os	cortes
A continuación analizamos a forma como debemos executar as distintas opera-

cións de corte. Non é o mesmo realizar a eliminación total dunha póla que sim-
plemente acurtar a súa lonxitude ou cortar pequenas pólas do ano. Os cortes e o 
xeito de realizalos son distintos e as consecuencias, tanto a nivel estrutural coma 
de funcionamento das plantas, van ser tamén diferentes.

Operacións	de	corte

Como eliminar unha ramificación
Cando nunha planta se produce unha ramifi-

cación, a zona onde isto acontece é unha zona que 
está sometida a tensións e presións, e onde se ori-
xinan engurras. Ademais, hai unha parte, que 
podemos denominar colo de rama, onde os tubos 
condutores (xilema e floema) se bifurcan e divi-
den coma se dunha autovía se tratase. 

Para realizar un corte ben feito, debemos respec-
tar a engurra e o colo, ou o que é o mesmo, non 
podemos cortar toda a engurra nin eliminar esa 
parte de colo posto que é nesa zona onde se atopan 
os tecidos que van orixinar a cicatrización da ferida. 

 

Corte dunha bifurcación

Engurra e corte correctoEngurra e corte correcto

 Cicatrización correcta Cicatrización defectuosa

Operacións de corte

Realizar correctamente o corte é esencial para garantir unha boa cicatrización 
da planta.  

Como acurtar unha póla
No caso de que a póla que se quere cortar sexa moi longa ou grosa, debemos exe-

cutar a operación de poda en tres pasos, facendo un primeiro e un segundo corte para 
eliminar peso ou carga, e realizando un terceiro, que será o definitivo, xa sen risco de 
que se nos esgace. 

Se o que queremos é acurtar unha póla sen eliminala de todo, cómpre facer o 
corte próximo a unha ramificación. A propia póla que deixamos, que quedará como 
tiraseiva, marcará a dirección de corte. Por suposto, neste corte sempre debemos 
respectar a zona da engurra.

A	tiraseiva	é	esa	ramificación	ou	ramiña	 lateral	que	queda	próxima	ao	corte	

cando	acurtamos	unha	póla.	Permite	manter	a	circulación	e	facilitar	a	cicatri-

zación	da	ferida.	Debe	ter	un	diámetro	non	inferior	a	un	terzo	do	diámetro	da	

póla	que	acurtamos.

2.2.2. Despuntes
Os despuntes consisten en eliminar o crecemento principal dunha póla, o seu 

eixe principal, para así provocar a ramificación, a brotación lateral ou secundaria, e 
redistribuír a circulación da seiva.

Corte sen eliminar pólaCorte nunha póla longa ou grosa

Corte sobre unha xema
Outro tipo de despunte que debemos saber facer é o que realizamos en ramos 

do ano. Neste caso non temos como referencias as engurras nin o colo, porque son 
poliñas que aínda estamos a formar ou guiar, senón que aquí realizamos o corte sobre 
unha xema. Debemos cortar un pouco por riba da xema e de xeito inclinado até máis 
ou menos a base desa xema (véxase a secuencia fotográfica máis abaixo). Este corte 
vai inclinado no sentido contrario á futura poliña que agromará.

O corte correcto é o número 1, aínda que o 3 tamén pode ser válido. O corte 2 
non é correcto porque deixaríamos moita madeira por riba da xema. Ese cachiño 
secará e pode ser orixe dunha doenza ou non cicatrizar axeitadamente. Outro tanto 
pasa no 5: o corte está feito afastado da xema e ese anaco de madeira tamén pode 
secar e podrecer. O corte 4 está realizado cunha inclinación contraria á que debe ser. 
O último corte, o 6, está excesivamente próximo á xema, polo que, con toda proba-
bilidade, a xema secará e a brotación se producirá na xema inferior.

Efectos dos cortes sobre xemas segundo a súa intensidade
Dependendo de como fagamos o corte sobre xema, os resultados da poda van ser 

diferentes. Analizamos a continuación o que nos pode acontecer se aplicamos este 
corte sobre xema de tres xeitos distintos en ramos dun ano, é dicir, nesas pólas novas 
que agroman na primavera e medran durante a primavera e o verán:
— Cando eliminamos unicamente a zona apical, é dicir, a punta, o resultado da 
brotación posterior vai ser unha serie de pequenas poliñas, todas elas das mesmas 
dimensións e sen que ningunha destaque moito sobre as outras. Iso é debido a que, 

Distintos cortes sobre xema






